BASISLITURGIE VIR KONINKRYKSTYD

Inleiding

In Lukas 13:18-19 vergelyk Jesus die koninkryk van God met ‘n mosterdsaadjie wat tot ‘n groot boom groei. In Koninkrykstyd word die kerk daaraan herinner om hulle wortels diep veranker te hou in God se volgehoue teenwoordigheid en in sy Woord. Tegelykertyd moet ons ons arms wyd uitstrek na die wêreld waarin ons leef. Koninkrykstyd gaan oor die lewe in God se koninkryk. Ons word uitgedaag: Wat doen julle met dít wat julle in Pase ontvang het?

Met sy dood en opstanding het Christus die krag van bevryding van sonde en dood vir alle mense gebring. Hierdie koninkryk is steeds aan die aanbreek in hierdie wêreld. Daar is tekens van die koninkryk oral in die wêreld waar individue en gemeenskappe die bevrydende, transformerende en versoenende krag van Christus se opstanding ontdek het.  Desnieteenstaande is daar steeds mense wat sterf sonder dat hulle die voordele van God se koninkryk ervaar het. Die kwaad is steeds om ons. Fisieke en geestelike honger duur voort. Met al ons vordering in tegnologie, wat daarop gemik is om ons wêreld ‘n beter plek te maak, is die strate steeds beklad met rassespanning (uitstekend uitgebeeld in die Oscar-bekroonde rolprent Crash – 2005), met mense in uiterste armoede en met oorloë.

Ja, God se heerskappy het nog nie finaal deurgebreek nie. Ons bestaan tussen die reeds en die nog nie. Die liturgie in Koninkrykstyd moet iets hiervan weerspieël. Ons aanbid die verrese Here, bevestig ons hoop in die voltrekking van God se heerskappy en dra getuienis van die voortgaande werk van die Heilige Gees in die wêreld. Terwyl die kerk preek en leef ooreenkomstig die koninkryk van God, wat reeds gekom het en steeds kom, kyk dit ook vooruit na dié tyd wanneer Christus in finale triomf kom en ons feestelik gaan aansit aan die hemelse feesmaal.

Liturgiese kleur

Koninkrykstyd se kleur is donkergroen, alhoewel ander skakerings van groen ook gebruik word. Groen word tradisioneel met nuwe lewe en groei geassosieer. In die Christelike tradisie simboliseer groen die nuwe lewe deur die opstanding en die lewe van die kerk in Koninkrykstyd.

Diensorde 

GOD versamel ONS VOOR HOM

Aanvangswoord 

‘n Votum, wat meermale as refrein in Koninkrykstyd gebruik kan word, is 1 Timoteus 1:17 (die teks word die 15e Sondag in Koninkrykstyd gelees):

“Aan Hom wat vir ewig Koning is, die onverganklike, onsienlike, enigste God, kom toe die eer en die heerlikheid tot in alle ewigheid! Amen.
Hierdie teksvers weerklink in die volgende gebed uit Die Groot Gebedeboek (1 Julie), soos volg:

O Here, almagtige God, Heerser oor die wêreld, selfs toe die aarde nog woes en vormloos was, was U die koning van die heelal en wanneer alles wat bestaan tot ‘n einde kom, sal U steeds regeer. U is die allerhoogste waartoe ons denke in staat is; niks kan u wese en u wysheid ewenaar nie; daar bestaan niks wat met U vergelyk kan word nie. Aan U behoort die koninkryk en die krag en die heerlikheid. Daar is geen begin of einde van enigiets sonder U nie. Amen.
Gebruik die gebed as alternatief vir die teksvers.

Seëngroet

Genade vir julle, en vrede van God ons Vader en die Here Jesus Christus – die Koning van alle konings, 

Heerser van alle heersers, Hy wat waar haat is, liefde gee, waar veroordeling is, genade, waar onrus is, vrede.

Lofsang

Dit kan betekenisvol wees om ‘n “temalied” regdeur Koninkrykstyd te gebruik. Hierdie temalied sou op verskillende plekke in die liturgie kon inpas: reg aan die begin as tipe intreelied, as antwoord op die seëngroet, na die nagmaalgebed, óf as uitsendingslied. Die volgende drie liedere sou as só ‘n temalied ingespan kon word: Lied 470 (telkens ‘n ander vers), 471, 474; NSG 191, 193.

DIENS VAN DIE WATER

Doopbediening en -herinnering

Vanuit die perspektief van Koninkrykstyd het die doop besondere betekenis as inlywing, ingebring wees in God se koninkryk. Daarom is dit gepas om die doopbediening of -herinnering vroeg in die erediens te doen. Dit is die beste tyd om die gemeente kans te gee om hulle kommer af te lê: kommer oor allerlei sake, maar veral die kommer oor eie sonde en kwaad. Die volgende liturgiese elemente kan sinvol hier inpas:

Wet en skuldbelydenis

Vryspraak

Geloofsbelydenis

DIENS VAN DIE WOORD

Gebed by die opening van die Woord

Skriflesing

In Koninkrykstyd is daar geen doelbewuste konneksie tussen die Ou Testament- evangelie- en brieflesing nie. Al drie lesings beweeg op onafhanklike spore.  

Die evangelielesing in Jaar C is Lukas. Lukas toon groot besorgdheid oor die armes en minderbevoorregtes en illustreer Christus se medelye met hulle, vanaf sy geboorte in ‘n geleende krip tot en met sy dood in die geselskap van misdadigers.

Die Ou Testament-lesing in Koninkrykstyd herroep die etiese inhoud van die profetiese getuienis in oud-Israel. Die bedoeling is nie dat daar ‘n tematiese konneksie met die evangelie is nie, maar eerder dat die Ou Testament-lesing ons bewus maak van die profetiese konteks en tradisie waarin Jesus geleef en van waaruit Hy gepreek het. Heelparty van die tekste het ‘n gerigtheid teen sosiale ongeregtigheid.

Die psalm is ‘n respons op die Ou Testament-lesing.

Terwyl die lesings vanuit die briewe vir ons aan die prioriteit van geloof in die Christelike belewenis herinner, beskerm dit ons ook teen enige eiegeregtigheid, wat ‘n eensydige fokus op sosiale geregtigheid sou kon voortbring.

Die voorgestelde gebruik van die tekste binne die liturgie is: Ou Testament, Psalmrespons, Brief, Evangelie. Die evangelie word laaste gelees, want dit is die medium waardeur die gemeente die belewenis van Israel en die vroeë kerk interpreteer.

Kindertyd en preek

Respons van die gemeente

Offergawe

DIENS VAN DIE TAFEL

As alternatief vir die responsoriese liturgieë vir die nagmaal, wat agter in die bundel verskyn, word die volgende verwerking van die Petrakerk se nagmaalliturgie (vgl Agenda Algemene Sinode, 2002, 66-69) voorgestel:

Inleidend tot die gebed

Voorganger:
Mag die Here met u wees.

Gemeente:
Mag die Here ook u naby wees.

Voorganger:
Ons hef ons harte omhoog.

Gemeente:
Laat ons dank bring aan die Here, ons God.

Voorganger:
Dit is gepas om Hom te dank.

Gebed

Ons dank U, hemelse Vader, aan wie die aarde behoort, die see en alles wat daarin is;

U, wat heerskappy voer oor die onmeetlike heelal en daarin selfs die kleinste skepsel nie vergeet nie, 

maar getrou versorg,

ons dank U dat ons, nietige mensekinders, voor U mag bestaan ondanks ons sondes,

Ons dank U dat U ons bewaar ten spyte daarvan dat ons slegte bewaarders van u skepping is.

Ons dank U dat U vir ons, swerwelinge in ‘n vreemde land, ons ballingskap deurbreek het deur die stem van u eniggebore Seun, die Woord wat mens geword het.

Ons dank U, Jesus, Messias, ons Heiland, dat U ons vanuit die land van die lewendes tegemoetgekom het en dat U ons, ondanks die melaatsheid van sondes en die afskuwelikheid van die gevolge daarvan in liefde aangesien het.

Ons dank U, Here, dat U ons genees het deur ons siekte op U te neem en dat U ons isolasie beëindig het deur self die helse eensaamheid van u lyding en sterwe te deurstaan;

dat U ons in gemeenskap met U gebring het deurdat U self ‘n ewigheid deur die Vader verlaat was.

Ons dank U dat U ons nimmermeer verlaat nie, maar deur u Gees in ons woon en by ons bly.

Ons dank U, Heilige Gees, dat U ons hierdie heilige nagmaal laat vier en daardeur aan ons bevestig wat Jesus Christus in die geskiedenis vir ons volbring het;

dat U ons laat deel in die offer wat eens en vir ewig gebring is.

Ons dank U dat U ons aan die voete van Jesus Christus bring om van Hom te leer, Hom te loof, te prys en te verheerlik.

Ons dank U, Gees van God, dat U ons deur hierdie nagmaal in gemeenskap met ons broers en susters bring, met wie ons één liggaam is.

U, Drie-enige God, Vader, Seun en Heilige Gees, aanbid ons met hart en siel en met engele, profete en apostels, met almal wat van die melaatsheid van hulle sondes genees is en van die ballingskap tuisgekom het.

Samesang

Lied 470 of 474 (temalied) of Lied 450; NSG 191 of 193 (temalied) of NSG 13

Instellingswoorde en gedagtenis

Die Here Jesus het in die nag waarin Hy oorgelewer is, brood geneem en, nadat Hy God daarvoor gedank het, dit gebreek en gesê: “Dit is my liggaam; dit is vir júlle. Gebruik dit tot my gedagtenis.” Net so het Hy ná die maaltyd die beker geneem en gesê: “Hierdie beker is die nuwe verbond wat deur my bloed beseël is. Gebruik dit, elke keer as julle daaruit drink, tot my gedagtenis.”

So gedenk ons dan nie verlossende lyding van die Messias, ons Heer, wat opgestaan het en lewe en verkondig ons sy dood, totdat Hy kom . . .
Gemeente:
Maranata!

Gebed

Here, ons God, soos hierdie brood wat ons breek, verstrooi was oor die velde, maar saamgebring is en één geword het, en soos uit baie druiwekorrels hierdie één wyn geword het, bring so u gemeente byeen van heinde en ver in die ryk van u vrede.

Hoor ons gebed . . . (geleentheid vir stil gebed).

Want u kom alle eer toe deur Jesus, u Dienaar in ewigheid.  Hy het ons leer bid:

Samesang

Lied 266  “Ons Vader; NSG 325

Agnus Dei

Voorganger:
Christus, heilige lam van God, wat die sonde van die wêreld wegdra . . .
Gemeente:
ontferm U oor ons!

Voorganger:
Christus, heilige lam van God, wat die sonde van die wêreld wegdra . . .
Gemeente:
ontferm U oor ons!

Voorganger:
Christus, heilige lam van God, wat die sonde van die wêreld wegdra . . .
Gemeente:
ontferm U oor ons!

Kommunie

Danksegging

Aan U bring ons lof en dank, hemelse Vader, dat U aan ons die gemeenskap met u Seun geskenk het. Ons bid U dat hierdie gemeenskap in ons altyd sterk sal wees, sodat ons in geloof, gehoorsaamheid en volharding ‘n nuwe lewe tot u eer en tot heil van ons naaste sal lei.

Deur Hom, ons Here Jesus Christus wat met U en die Heilige Gees as een enige God leef en regeer tot in ewigheid. Amen.
UITSENDING

Lied

Seën

Die Here sal voor jou wees om jou pad vir jou oop te maak.

Die Here sal agter jou wees om jou teen die aanvalle van die bose te beskerm.

Die Here sal langs jou wees om jou in sy arms toe te vou.

Die Here sal bo jou wees om jou te seën.

Die Here sal onder jou wees om jou te dra as jy val.

Die Here sal in jou wees om jou deur sy Gees te lei.

So seën die almagtige en barmhartige God, die Vader, die Seun en die Heilige Gees jou van nou af tot in ewigheid.

